Para sa Iyo... Sir Monico Atienza

for everyone

Naalala ko nung natapos kong basahin yung Tuesdays with Morrie ni Mitch Albom. Naisip ko nun na kung sakali mang sa akin mangyari yun, sino naman kayang mahusay na guro ko ang magsisilbing Morrie sa akin. Bigla kitang naisip.

Una kong klase na sa ilalim ng iyong patnubay... ang PI100. Bugnutin ka nun. Paiba-iba ang ugali. Merong sobrang saya mo, meron namang kulang na lang eh magmura ka sa pagkainis. 
Pero isang mahalagang bagay na natutunan ko sa iyo: maging mulat sa mga nangyayari sa ating lipunan. Sa iyo ako natutong maging kritiko. Sa iyo ko nabatid na hindi lahat nang isinusubo ng lipunan ay tama. Hindi dapat tanggap lang nang tanggap. Kailangan ding timbang-timbangin ang mga diskurso. Sa iyo ko nakilala ang totoong Mao Zedong; ang tunay na hangarin ni Marx; at ang pag-ibig ni Pablo Neruda. Sa iyo ko rin nabatid at patuloy na isinabuhay ang mga katagang (adaptasyon): "Nagmamahal kaya nasasaktan". At ito ay tumutukoy sa pag-ibig natin para sa Inang Bayan. 

Sa klase natin sa PI100, hindi mo ako kilala noon. Ni hindi mo nga matandaan na ako si Ms. Entico. Naghanap ka nun ng boluntaryong mag-uulat para sa Noli. Kasama ako sa mga nagtaas ng kamay, pero hindi mo ako tinawag. Sumunod na araw, nalaman ko rin ang diskarte mo. Upang ako ay makilala mo sa klase, kailangan kong magbahagi ng aking nalalaman sa mga diskursong inihahain mo sa ating klase. Sumagot ako sa tanong mo ukol kay Jose Rizal, sa pag-ibig ni Juli kay Basilio, sa pagmamahal ni Kabesang Tales sa kanyang pamilya, at sa pagdurusa ni Tandang Selo. Pinagdebatihan pa natin nun kung tunay nga bang bumaligtad si Rizal sa kanyang mga isinulat mga oras bago siya bitayin. 
Ang saya ng ating klase. Araw-araw ay natututo ako. Araw-araw ay nadaragdagan ang aking pagkatao. At ikaw ang dahilan nun. Minahal ko ang wikang Filipino dahil sa iyo. Iningatan ko siya, ipinagmalaki, at hanggang ngayon ay hindi kinakalimutan. Nakilala mo ako sa buong klase. Naging paborito. Kaya naman lalo pa akong nagpakitang-gilas sa klase. Nag-aral. Nagbasa. Naging kritiko. At marami pang iba. Binigyan mo ako ng pinakamataas na grado sa PI100.

Hindi kita nakalimutan. Kaya naman nung meron pa akong asignatura na natitira sa UP na puwedeng ako na lang ang pumili, pinili ko ang klase mo. Ang Araling Filipino: Diskurso sa Wika at Lipunan. Huling taon ko na nun sa UP. HIndi mo ako nakilala sa unang araw ng ating klase. Pero naramdaman ko sa pagtitig mo sa aking mga mata na pilit mong inaaninag ang aking pagkatao. At nung mga sumunod na araw, nalaman mo rin na ako ang dati mong estudyante. 
Marami tayong naging debate noon: ang Prok blg 1017 ni Gloria na nagsasailalim sa ating bansa ng State of National Emergency; ang Ultra Stampede kung saan magkaibang opinyon ang ating ibinahagi: ikaw kampi sa mga biktima, at ako sa ABS CBN; ang EO 464 kung saan nagkaroon ang mga opisyales ng pamahalaan ng karapatan na huwag dumalo sa hearing nila sa Senado o sa Kongreso; ang pagka-ospital ng isang APO hazing victim kung saan tahasan mong kinondena ang hazing; at ang pagkamatay ng isang UP student sa loob ng kampus dahil sa holdap. 
Lalo pa akong humanga sa iyo nung sinabi mong naging bahagi ka ng First Quarter Storm. Kinuwento mo kung paano ka nakibaka. Ipinagmalaki mo pa sa amin na sekretaryat ka ng Kabataang Makabayan noong mga panahong iyon. Sinabi mo sa amin kung sino at ano ba talaga ang mga hangarin ni JOMA Sison. 
Noong mga panahon na iyon ay nahihirapan ka nang magsalita. Sinabi mo na noon na mayroon kang karamdaman. Ikaw ang pinakahuling nagbigay sa akin ng marka nun. Pinuntahan pa kita dahil dapat ay maagang naibibigay ang mga marka ng mga magsisipagtapos na. Kinausap mo ako nun nang masinsinan. Tinanong mo ako kung ano ang aking mga balakin sa buhay. Sinabi ko sa iyo na magtatapos ako ng Cum Laude. At natuwa ka para sa akin. Natuwa ka nung sinabi ko na magsisilbi ako sa bansang Pilipinas. Natuwa ka nung sinabi ko na sa UP pa rin ako magtatrabaho. Binigyan mo ako ng mga magagandang salita noon. Umuwi akong may mga ngiti sa aking mga labi. Lalo kitang minahal. 
At inisip ko na nun na ano kaya ang maibibigay ko sa iyo. Naisip ko ang magsuplay sa iyo ng Philippine Daily Inquirer. Alam kong paborito mo itong basahin sapagkat ito lamang ang matapang na bumabatikos para sa tama. At sinabi mo pa noon na kung paanong biglaan itong nagmahal. Mag-iisang taon na ako nung nagtatrabaho sa UP nang malaman kong naospital ka na sa PGH. Hindi kita nadalaw. At ngayon nga, wala ka na. Ni isang isyu ng PDI, hindi kita nabigyan....
Alam kong masaya ka na diyan. Diyan ay pantay-pantay ang lahat. Hindi na kailangan pang makibaka. Magpahinga ka na Sir. Marami na ring labanan sa parlyamentaryo sa kalye ang iyong nilahukan. Panahon na upang ikaw ay magpahinga. Diyan ay walang pinunong dapat na patalsikin. Diyan ay walang masa na inaapi. Magpapatuloy kami sa pakikibaka. Sinabi mong nasa amin ang sariwang init ng araw na siyang uuyam sa lahat tungo sa pagbabago. Ipagpapatuloy namin ang iyong laban. 

Salamat. Salamat. Salamat.

